
ТАҚРИЗИ
муқарризи расмй ба диссертатсияи Зайниддини Абдулҳамид дар мавзуи 

«Масъалаҳои иҷтимой дар насри Кароматуллоҳи Мирзо» барои дарёфти 

дараҷаи илмии номзади илмҳои филологй аз рӯйи ихтисоси 10.01.01 - 

Адабиёти тоҷик; равобити адабй. - Душанбе, 2023. - 163 с.

Бозгӯйӣ, тасвир ва таҳлилу баррасии масоили иҷтимоӣ аз мавзуъҳои 

асосӣ ва муҳимтарини адабиёти бадеӣ ба ҳисоб рафта, дар осори адибони 

давру замонҳои гуногун мо тасвири бадеии паҳлуҳои мухталифи ҳаёти 

ҷамъиятиро мушоҳида менамоем. Адибон ҳамчун узви ҷамъият ба муҳити 

иҷтимоию авзои сиёсии даврони зиндагии худ вобастаанд ва комёбиву 

нокомияшон низ, пеш аз ҳама, иртибот ба авзои сиёсиву иҷтимоии замони 

зиндагиашон дорад. Ҳамин иртибот сабаб мегардад, ки адибон ба муҳите, ки 

худ умр ба сар мебаранд, бетараф нестанд ва дар осори худ масъалаҳои 

гуногун ва муҳимми иҷтимоиро мавриди тасвири бадеӣ қарор дода, ба ҳамин 

васила мавқеи ҷамъиятии худро низ ошкор менамоянд. Ин ҳолат мансуби як 

давру замони муайян ва ё мутааллиқ ба эҷодиёти қаламкаши алоҳидае 

набуда, хусусияти умумӣ дорад ва ба фаъолияти эҷодии ҳама адибони давру 

замонҳои гуногун алоқаманд аст. Аз ҷумла, дар эҷодиёти қаламкашони 

даврони Истиқлол низ мо ҳузури ин мавзуъро хеле хуб мушоҳида менамоем.

Дар адабиёти даврони соҳибистиқлолӣ тасвиру баррасии масоили 

иҷтимоӣ на танҳо мақоми худро аз даст надод, балки боз ҳам густардатару 

фарогиртар шуд ва назму насри тоҷикро ҷаззобати бештар бахшид. Барои 

исботи ин иддао метавон насри иҷтимоии яке аз нависандагони соҳибноми 

ин давра - Кароматуллоҳи Мирзоро мисол овард, ки бо як зумра осори 

дилнишину марғуби насрӣ дар адабиёти ин давра мақоми шоистаи худро 

касб кардааст. Ба омӯзишу таҳқиқи эҷодиёти ин нависандаи соҳибноми 

муосир, ки дар рушду инкишофи насри тоҷикии даврони Истиқлол саҳми 

босазо дорад, машғул гардидан кори хеле муҳим ва заруру саривақтист. 

Гуфтан мумкин аст, ки диссертатсияи Зайниддини Абдулҳамид ба таҳқиқи

масъалаи муҳиму дархури замон бахшида шуда, ба шиносномаи ихтисоси 

илмии 10.01.01 - Адабиёти тоҷик; равобити адабӣ комилан мувофиқат 

менамояд.
Аҳаммият ва мубрамии мавзуи диссертатсияи Зайниддини 

Абдулҳамид дар он аст, ки маҳз дар ҳамин кори таҳқиқӣ масъалаҳои 

иҷтимоии осори Кароматуллоҳи Мирзо ба ҳайси мавзуи асосӣ ва меҳварии 

таҳқиқот қарор дода шудааст. Қиссаву романҳои «Нишони зиндагӣ», «Дарди 

ишқ», «Дар орзуи падар», «Марги бегуноҳ», «Моҷарои зиндагӣ» ва дигар 

асарҳои хурду бузурги ин нависанда аз дер боз хонандаҳои худро пайдо 

кардаанд ва аз тарафи нақди адабӣ низ баҳои сазовор гирифтаанд. Бо вуҷуди 

он ки нақду таҳқиқи осори Кароматуллоҳи Мирзо дар адабиётшиносии тоҷик 

собиқаи худро дорад ва аз ҷониби муҳаққиқон паҳлуҳои гуногуни эҷодиёти 

ин нависандаи хушқариҳа таҳлилу баррасӣ гардидаанд, боз ҳам ҳастанд 

масоиле, ки назари тоза ва амиқтареро хостгоранд. Диссертатсияи мавриди 

назари мо, ки ба таҳқиқи ҷанбаи иҷтимоии насри бадеии Кароматуллоҳи 

Мирзо бахшида шудааст, аз ҷумлаи корҳои илмиест, ки маҳз ба таҳқиқу 

баррасии ҳамин паҳлуҳои таҳқиқталаби осори нависанда нигаронда шудааст.

Навгонии илмии диссертатсия дар он аст, ки бори аввал дар 

адабиётшиносии тоҷик ҷанбаи иҷтимоии насри бадеии Кароматуллоҳи 

Мирзо ба таври муфассал омӯхта шудааст, ки ин иқцом барои шинохтани 

шахсияти эҷодии нависанда ва ҷаҳонбинии ӯ мусоидат менамояд. Диссертант 

тавонистааст, ки масъалаҳои баррасишавандаро бо раванди рушду таҳаввули 

насри тоҷикии даврони Истиқлол алоқаманд таҳлил намуда, ҷойгоҳи масоили 

иҷтимоиро дар насри ин давра, дар мисоли эҷодиёти Кароматуллоҳи Мирзо, 

муайян намояд.

Эътимоднокии натиҷаҳои таҳқиқ бо он собит мегардад, ки диссертант 

дар заминаи дониши кофии назариявӣ ва маҳорати дар амал татбиқ намудани 

ин донишҳо масъалаҳои марбут ба пажӯҳишро мавриди таҳлилу баррасӣ 

қарор додааст. Омӯзиш, таҳлил ва тадқиқи масоили гуногуни ба мавзуъ 

алоқаманд бо овардани шавоҳиди фаровон аз осори нависанда ва зимни

натиҷагириву хулосабарорӣ такя кардан ба андешаву орои муҳаққиқони 

ватанию бурунмарзӣ ба диссертатсия ҷанбаи қавии илмӣ бахшидааст.

Аҳаммияти назарии таҳқиқ. Диссертатсияи Зайниддини Абдулҳамид 

дар асоси омӯзиш ва нақду баррасии насри бадеии Кароматуллоҳи Мирзо 

фароҳам омада, маводи назарии он барои муайян намудани ҷанбаи иҷтимоии 

насри муосири тоҷик, ҷойгоҳи масоили иҷтимоӣ дар насри бадеии даврони 

Истиқлолият мусоидат менамояд.

Маводи диссертатсияро зимни таълифи китобҳои дарсӣ оид ба таърихи 

адабиёти навини тоҷик, бахусус таърихи адабиёти даврони Истиқлол, 

гузаронидани курсҳо ва семинарҳои тахассусии соҳаи адабиётшиносӣ дар 

муассисаҳои олии ҷумҳурӣ истифода бурдан мумкин аст. Ҳамчунин 

донишомӯзони соҳаи филологияи тоҷик зимни таълифи корҳои курсиву 

рисолаҳои хатм ва дигар корҳои мустақилона аз маводи кори таҳқиқии 

мазкур суд ҷуста метавонанд.

Диссертатсияи Зайниддини Абдулҳамид аз муқаддима, се боб, хулоса, 

тавсияҳо оид ба истифодаи амалии натиҷаҳои таҳқиқ ва рӯйхати адабиёт 

иборат аст.

Дар муқаддимаи диссертатсия, тибқи талабот, аҳаммияти мавзуъ ва 

дараҷаи таҳқиқи он, мақсад, вазифа ва сарчашмаҳои таҳқиқ, навгонии таҳқиқ, 

усул ва равиши таҳқиқ, арзишҳои назарию амалии диссертатсия ва нуктаҳои 

асосии ба дифоъ пешниҳодшаванда зикр шудаанд.

Боби аввали диссертатсия «Заминаҳои воқеӣ ва иҷтимой дар насри 

бадеии Кароматуллоҳи Мирзо» номгузорӣ шуда, ду фаслро дар бар 

мегирад. Дар фасли аввали ин боб, ки «Ҳақиқати воқеӣ ва масъалаҳои 

иҷтимоӣ дар осори бадеӣ» ном дорад, муаллиф оид ба ҷойгоҳи масоили 

иҷтимоӣ дар адабиёти бадеии форсу тоҷик изҳори назар кардааст. Қайд 

гардидааст, ки тасвири ҳаёти иҷтимоӣ дар адабиёти куҳансоли мо собиқаи 

дерина дошта, ҳанӯз аз оғози адабиёти форсу тоҷик мо ҳузури ин мавзуъро 

дар эҷодиёти адибон мушоҳида менамоем ва минбаъд низ масоили иҷтимоӣ 

дар осори адабӣ ҷойи худро устувортар кард.
3



Фасли дуюми боби аввали диссертатсия, ки «Ҷойгоҳи мавзуи иҷтимой 

дар осори Кароматуллоҳи Мирзо» унвон гирифтааст, ба таҳлилу баррасии 

масъалаҳои гуногуни иҷтимоии осори мансури нависанда бахшида шудааст. 

Дар ҳамин қисмати кор инчунин марҳалаҳои муҳимми фаъолияти эҷодии 

Кароматуллоҳи Мирзо муйян гардидааст. Диссертант дар чор зерфасли ин 

фасли кори худ жанрҳои гуногуни осори нависандаро, аз ҳикоя сар карда, то 

очерку повест ва роман мухтасар муаррифӣ намудааст.

«Тасвири масъалаҳои иҷтимой дар қиссаҳои Кароматуллоҳи 

Мирзо» боби дуюми диссертатсия буда, аз ду фасл фароҳам омадааст. 

Фасли якуми ин боб ба баррасии ҷанбаи иҷтимоии қиссаи «Нишони 

зиндагӣ» бахшида шуда, дар он муҳаққиқ вобаста ба масоили мавриди назар 

ба таҳлили симоҳои қаҳрамонони марказии асар низ пардохтааст.

Дар фасли дуюми боби дуюм масоили иҷтимоии қиссаи «Дарди ишқ» 

мавриди таҳқиқ ва баррасӣ қарор гирифтааст. Диссертант натиҷаи таҳқиқоти 

худро дар ин фасл ба таври зайл натиҷагирӣ кардааст: «Адиб тавассути 

тасвири зиндагии пур аз ғаму ғуссаи одамони давраи ҷанг насли имрӯзаро 

ҳушдор медиҳад, ки бо иғвоҳои душманони хориҷиву дохилӣ фирефта 

нашуда,масъулияти ватандориро аз даст надиҳанд, ки ҷангу хунрезӣ оқибати 

харобиовар дошта, ҷомеаро ба гирдоби фалокатҳо мебарад» (диссертатсия, 

саҳ. 91).

Боби сеюми диссертатсияи Зайниддини Абдулҳамид «Диди иҷтимоии 

Кароматуллоҳи Мирзо дар романҳои ӯ» ном дошта, фарогири се фасл аст.

Дар фасли аввали ин боб - «Тасвири воқеияти зиндагй дар романи 

«Марги бегуноҳ» муносибати тасвири бадеии нависанда бо ҳаёти воқеии 

халқи тоҷик дар солҳои 90-уми асри гузашта, бахусус даврони ҷанги 

шаҳрвандӣ, мавриди таҳлилу баррасӣ қарор дода шудааст. Муҳаққиқ дуруст 

дарёфтааст, ки нависанда дар мисоли тасвири якчанд образи бадеӣ ин 

марҳалаи даҳшатбори ҳаёти халқи тоҷик ва оқибатҳои хеле нохуши онро 

бозгӯ намудааст, то барои насли ҷавони кишвар дарси ибрат бошад.

Фасли дуюми боби сеюм «Ҷанбаи иҷтимоии романи «Моҷарои 

зиндагй» номгузорӣ шуда, дар он диссертант ба нақду баррасии масоили 

гуногуни ҳаёти иҷтимоӣ, ки дар роман тасвир ёфтаанд, пардохтааст. Аз 

тарафи диссертант образҳои мусбату манфии роман хеле муфассалу дақиқ 

таҳлил гардида, ҳадафи нависанда аз таълифи ин роман дуруст муайян 

гардидааст. Ба ақидаи муҳаққиқ, дар ин асар «нависанда тавассути андеша, 

нигориш ва тасвири баланду ҷолиб масъалаҳои зиёди иҷтимоиро 

воқеъбинона матраҳ кардааст» (диссертатсия, саҳ. 114).

Фасли сеюми боби сеюм «Мавқеи воситаҳои тасвир дар ифодаи 

масъалаҳои иҷтимоӣ» унвонгузорӣ шуда, аз ду зерфасл иборат аст. 

Зерфасли якуми фасли сеюм «Забон чун воситаи муҳимми тасвири бадеӣ» 

унвон дошта, ба таҳқиқи ҷанбаи забонӣ ва услубии насри бадеии 

Кароматуллоҳи Мирзо бахшида шудааст. Дар ин қисмати кори худ 

диссертант як зумра масоили муҳим, амсоли истифодаи забони зиндаи халқ 

ва калимаву ибораҳои лаҳҷавӣ дар осори нависанда, корбурди 

ҳунармандонаи зарбулмасалу мақол ва ҳикматҳои мардумӣ, мувофиқати 

нутқи қаҳрамонон бо мавқеи иҷтимоии онҳо ва ғайраро мавриди таҳлилу 

баррасӣ қарор додааст. Ба андешаи ӯ, «нависанда чун донандаи моҳири урфу 

одат ва фарҳанги волои мардуми тоҷик осори худро бо забони зиндаи халқ, 

мақолу зарбулмасал ва ибораву таркибҳои рехта оро медиҳад ва бо ҳамин 

ҷанбаи иҷтимоӣ ва хусусияти миллии осори худро тақвият мебахшад» 

(диссертатсия, саҳ. 132).

Зерфасли дуюми фасли сеюм «Мақоми санъатҳои бадеӣ дар насри 

адиб» унвон дошта, дар он дараҷаи корбурди воситаҳои гуногуни бадеӣ дар 

осори Кароматуллоҳи Мирзо мавриди баррасӣ қарор гирифтааст. Диссертант 

санъатҳои бадеиеро, аз қабили ташбеҳ, истиора, тавсиф, такрор, муболиға, 

таҷнис аз санъатҳои серистифодаи осори мансури нависанда дониста, барои 

исботи ин иддаои худ аз асарҳои нависанда мисолҳои фаровон овардааст.

Дар қисмати Хулоса диссертант андешаҳои худро вобаста ба 

масъалаҳои гуногуни мавриди таҳқиқ қароргирифта дар бандҳои алоҳида 

ҷамъбаст намудааст.
Қисмати «Тавсияҳо оид ба истифодаи амалии натиҷаҳои таҳқиқ» 

низ мувофиқи талабот таҳия гардида, як зумра тавсияҳоеро дар бар мегирад, 

ки муаллифи диссертатсия истифодаи онҳоро дар амал муносиб медонад.

Дар маҷмуъ, хулоса ва натиҷагириҳои муаллиф аз масъалаи мавриди 

таҳқиқ қобили қабул буда, бардошти мантиқие аз муҳтавои кор мебошанд. 

Тавсияҳои муаллиф ҳам роҷеъ ба истифодаи амалии натиҷаҳои таҳқиқоти ӯ, 

ки дар нуктаҳои алоҳида баррасӣ гардидаанд, қонеъкунанда мебошанд.

Китобнома ё худ рӯйхати адабиёт аз ду қисм - сарчашмаҳо ва адабиёти 

илмӣ иборат буда, 140 номгӯро дар бар мегирад. Рӯйхати адабиёт бонизом ва 

бо тартиби илмиву алифбоӣ мураттаб гардидааст.

Эродҳо ба диссертатсия. Дар радифи мавҷудияти дастовардҳои илмӣ 

дар диссертатсия баъзе нуқсону камбудиҳо низ ҷой доранд, ки ба эътибор 

гирифтану ислоҳи онҳо, ба андешаи мо, ба арзиши илмии таҳқиқот меафзояд. 

Аз ҷумла:

1. Дар диссертатсия таносуби бобҳо то як андоза риоя нагардидааст. 

Барои мисол, боби дуюм, ки “Тасвири масъалаҳои иҷтимоӣ дар қиссаҳои 

Кароматуллоҳи Мирзо” унвон дошта, аз бобҳои муҳимми диссертатсия ба 

шумор меравад, ҳамагӣ аз 22 саҳифа иборат аст.

2. Ба андешаи мо, зербоби савуми боби сеюми диссертатсия, ки 

«Мавқеи воситаҳои тасвир дар ифодаи масъалаҳои иҷтимоӣ» номгузорӣ 

шудааст, ба масоили умумии боб иртибот надорад. Хуб мебуд, ки он ҳамчун 

боби алоҳидаи диссертатсия оварда мешуд. Агар ин кор анҷом меёфт, ду 

зербоби болоии боби сеюмро ба боби дуюм гузаронидан ва унвони боби 

дуюмро ба шакли «Тасвири масъалаҳои иҷтимоӣ дар қисса ва романҳои 

Кароматуллоҳи Мирзо» тағйир додан имкон дошт. Дар ин сурат ҳам унвони 

бобҳо ба масъалаҳои баррасишаванда мувофиқ мегардид ва ҳам ҳаҷми боби 

дуюм ба талабот ҷавобгӯ мешуд.

3. Бо вуҷуди он ки аз ҷониби диссертант масоили баррасишавандаи ҳар 

як зербоб дар алоҳидагӣ хулоса ва натиҷагирӣ шудаанд, вале хулосаи умумии 

бобҳо ба назар намерасад.

4. Дар диссертатсия баъзе ғалатҳои техникию имлоӣ низ ба назар 

мерасанд. Чунончи, «таҳррезӣ» ба ҷойи «тарҳрезӣ» (с.39), «дӯшман» ба ҷойи 

«душман» (с.39), «иншон» ба ҷойи «нишон» (с.43), «фармӯш» ба ҷойи 

«фаромӯш» (с.116) ва дигар иштибоҳоти техникӣ дар саҳифаҳои 37, 38, 41, 

76, 90, 95, 104,112,118 ва ғайра.

Қайд кардан ҷоиз аст, ки камбуду норасоиҳои зикргардида дар қиёс бо 

дастовардҳои кор, ки як рисолаи мукаммали илмӣ дар ҷодаи шинохти ҷанбаи 

иҷтимоии насри тоҷикии даврони Истиқлол мебошад, каму ночиз ва 

дувумдараҷаанд ва арзиши илмии корро коста намегардонанд. Ислоҳи онҳо 

дар марҳилаҳои баъдии фаъолияти илмии муаллиф имкон дорад.

Автореферати диссертатсия ва 10 мақолаи илмие, ки довталаби дараҷаи 

илмӣ оид ба мавзуи диссертатсия нашр намудааст (4 мақола дар маҷаллаҳои 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон ва 6 мақола дар маҷмуаҳои дигари илмӣ), муҳтавои 

асосии рисоларо фаро гирифтаанд. Мавзуи интихобнамудаи диссертанти 

дараҷаи илмӣ ба доираи мавзуъ ва масъалаҳои таҳқиқии шиносномаи 

ихтисоси илмии 10.01.01 - Адабиёти тоҷик; равобити адабӣ мувофиқати том 

дорад.

Коркарди амалии натиҷаҳои тахқиқ ва нашри таълифоти илмӣ дар мавзуи 

диссертатсия ба меъёр ва талаботи Комиссияи олии аттестатсионии назди 

Президенти Ҷумҳурии Тоҷикистон ҷавоб дода метавонад.

Хулоса, диссертатсияи Зайниддини Абдулҳамид дар мавзуи 

«Масъалаҳои иҷтимоӣ дар насри Кароматуллоҳи Мирзо» бо муҳиммият, 

навгониҳои илмӣ ва арзиши назариву амалиаш ба талаботи КОА-и назди 

Президенти Ҷумҳурии Тоҷикистон, махсусан бо бандҳои 31, 33, 34 ва 35-и 

Тартиби додани дараҷаҳои илмӣ, ки бо қарори Ҳукумати Ҷумҳурии 

Тоҷикистон аз 30 июни соли 2021, таҳти №267 тасдиқ гардидааст, ҷавобгӯ

буда, муаллифи он ба дарёфти дараҷаи илмии номзади илмҳои филологӣ аз 

рӯйи ихтисоси 10.01.01 - Адабиёти тоҷик; равобити адабӣ сазовор мебошад.

Тақризи мазкур бо дарназардошти талаботи бандҳои 71 ва 72 Тартиби 

додани дараҷаҳои илмӣ, ки бо қарори Ҳукумати Ҷумҳурии Тоҷикистон аз 30 

июни соли 2021, таҳти №267 тасдиқ шудааст, омода гардидааст.

Муқарризи расмӣ:

номзади илмҳои филологӣ,

дотсенти кафедраи адабиёти

тоҷики МДТ «Донишгоҳи давлатии

Бохтар ба номи Носири Хусрав» Аҳмадов Сафармад Гадомадович

17.02.2024

Суроға: 735140, Ҷумҳурии Тоҷикистон,

шаҳри Бохтар, кӯчаи С. Раҳимов - 7/26.

Тел.: (+992) 907-56-43-77.

Е-таП: аЬтабоу8а1аг74@таИ.ш

Имзои Аҳмадов Сафармад Гадомадовичро

тасдиқ мекунам:

? Сардори шуъбаи кадрҳо ва корҳои махсУСй/^
N м и ч

// *
МДТ «Донишгоҳи давлатии Бохтар 

ба номи Носири Хусрав» £ ҳ

Суроға: 735140, Ҷумҳурии Тоҷикистон, 

шаҳри Бохтар, кӯчаи Айнӣ, 67.

Тел.: (8 32 22) 2-45-20; 2-22-53.

Е-таП: Ь8и@таИ,ш

17.02.2024

// ШУЪБАИ \%*\\
|/ КАДРҲОВА ГД)
1иорҳоимАхсус//гД
СХ^^^^/^ХНукурзод Ҷ.А.

